
ТУРЕГАЛИЕВА Айнагул  Булантаена, 
№39 жалпы орта білім беретін мектебінің қазақ тілі мен әдебиеті пәні мұғалімі.
Атырау облысы, Атырау қаласы

Талдау, оның ішіндегі көркем мәтінді талдау дегеніміз не? Көркем туындыны зерттеп, зерделей келе оның қандай амалдармен жазылғанымен, ондағы көркемдік бірлікті әрдайым санамызда берік сақтауымыз керек. Көркем туындыдағы әрбір шағын детальді, ондағы кез келген құрамды бөліктерін қарастыра аламыз. Әдеби талдау нақты мағынасында – әдеби туындыны әртүрлі бөлшек, бөліктерге жіктеу емес, тек осылай жүргізілген талдау жұмыстары туындыны толық түсінуге көмегін тигізеді. Қаламгер ойы шығарманың өн бойынан анық көрініс таппайды, ол тереңде жасырын жатады.  Туындыға талдау жасауда, білім алушыларға қаламгердің ой-пікірін, шығармаға жасырған ішкі идеясын ашуға бағыт көрсетуіміз керек. Талдау барысында ғана көрініс табатын ірілі-ұсақты жаңалықтар әрдайым тұтастықта болуы керек. Сол кезде ғана әдеби талдау жұмыстары нәтижесін береді. Талдау барысында қаламгер үшін, талдауға ұсынылған көркем мәтін үшін ерекше мәнді тұстарына баса назар айдару керек. Демек, көркем тұтастық  барысында көркем бөлшекке көз жүгіртеміз. Осындай жағдайда көркемдік бөлік – талдаудың бастапқы материалы, ал көркемдік тұтастық деп отырғанымыз – ондағы соңғы қорытынды нәтижесі болады. Кей кезде көркемдік құрылымның барлығы үшін ортақ маңызы болатын үлкен құбылыстың айналасында талдау жұмыстары жүзеге асырылады. 
Туындыны тереңінен үйренуге бағытталған кез келген талдаудың орынды пайдаланылған әдіс-тәсілдері көркемдік тұтастыққа алып келері анық. Кез келген талдау жұмысы өзінің алдына көркем мәтіннің жасырын жатқан тұстарын болжауды мақсат етіп қойған кезде ол мәселелік сипатта болады. Әдебиет сабағы оқушыны өнерді тануды меңгертеді, көркем дүниені ой-санасымен сараптай алу үшін оған жететін дүниетаным мен білім, дағдыны қалыптастырады. Осы орайда туындыны үстірт оқып кетумен шектеліп қалмай, ол жердегі кейіпкерлердің өміріне ортақтасып, сөз астары мен саптауын, түрлі детальдардың қызметтерін, мән-мағынасын түйсіне білуі керек. Осыдан барып туындымен талдау жасауда көркем мәтінді талдауды толық үйреніп алу керектігі туады. Қаламгердің стилі мен жазушылық шеберлігі білім алушылардың көркем туындыны оқуға деген құлшылықтарын арттыруға зор үлесін қосатын факторлар. Ол шығармалардағы персонаждарды өзінше бағалауға дағдыландыру, қаламгердің қолға алған бағыт-бағдарын, туындының айтпақ болған  идеясын, көркемдік деңгейін сараптап, салыстыра отыра таңдай алатын талғампаз болуға баулу, сыншыл көзқарасын қалыптастыру көркем шығармамен жұмыс істеудегі ең басты міндеттердің бірі дей аламыз. Ұсынылған туындыны пішіні мен мазмұнының бірлігі аясында талдау – өзекті мәселелердің бірі.  Осы мақсатта эстетикалық талдаудың әдістерін көркемдік бейне бойынша талдаудың тәсілдерін туындының көркемдік және жанрлық ерекшеліктеріне байланысты қолданған дұрыс: тақырып бойынша талдау, мәселелік талдау.  Көркем туындыны оқыту адам баласының өмірі мен оның сүріп жатқан ортасы, заманның ағысы, тіпті  табиғи адресімен толыққанды қатысты десек, осылардың барлығын білім алушының санасына жеткізе алу дегеніміз Белинский атап өткендей: «Ақын бейнелі тілмен сөйлейді, ол шынайылыққа лайықты дәлелдеп көрсетпей, көз алдына алып келеді» деген пікірді іске асыру деген сөз. Яғни, персонаж келбеті – кез келген өнер түрінде болса да негізгі тамыры, түбі болып саналады. Әдеби туындыны үйрету барысында білім алушылардың қоршаған ортасы жайындағы түсініктерін орнату, сол ортаның әлеуметтік маңызды мәселелерін ашып көрсету барысында жекелеген кейіпкерлердің өзіндік тұлғаларын аша білу әдебиетші ұстаздардың алдында тұрған негізгі міндеті екені белгілі. Осы ретте көркем туындының бүкіл мазмұндық құрылымдары мен идеялық тұрғыдағы түйткілін ашуда сюжетті желінің айрықша орын алатынын, оның тағы да көркемдік образға барып тірелерін есімізде сақтауымыз керек. Талданушы көркем шығарманың мазмұнымен танысуы қажет. 
«Кейіпкер образын талдау» атты Б.Смановтың еңбегінде көркем образды талдау кезінде оқытушыларға мынадай әдістерді ұсынып өткен: 
1. Кейіпкердің бейнесі, әрекеті, оның ішіндегі психикалық жай-күйі жайындағы қаламгердің ішкі ойын көрсетеді. 
1. Көркем образға лайық ерекшеліктерді басқа кейіпкерлерді сөйлету арқылы ашады;
1. Көркем бейне кейіпкерінің сөзі мен ішіндегі ой-толғаныстарын, пікір-көзқарасын келтіріп танытады;
1. Қаһармандардың табиғатын оларды біріне-бірін қарсы қоюдың әдістерімен көрсетуіне орай әдеби кейіпкердің мінезін танытуы. 
Қаламгерлік мақсаттар шығарманың мақсатына қатысты негізгі объектісіне қарай жетелейді.  Кейіпкердің образы туындының ішіндегі бір ғана жағдаймен ашылып көріне қоймайды. Қаламгердің айтатын «өзге персонаж» - туындыдағы негізгі тұлғаның бейнесін ашуға себепкер болатын образдар. Әрбір туындыда персонаж ішкі ойы не өзінің көзқарасын, қимыл-әрекеті олардың көркем образын ашып көрсетері анық. Көркем туындыдағы персонаждардың үлкенді-кішілі әрекеті, ой-толғанысы, өмірлік толғаныстары, қоршаған дүниесін қиялдап, өзгелермен арақатынасы, ой-санасы, одан қалды сөз сөйлегені – осының барлығы келбетін ашатын басты детальдар. Кейіпкерлердің негізгі жүйесін қарастыруға көркем шығармадан іріктелініп алынатын дәйектер мен үзінділер дұрыс таңдалуы керек. Мәтінге арқа сүйеу, көркем туындының өзіне тереңінен ену – ой мен логика-психологиялық тұрғысынан пайдалануы керек кейіпкердің өзіндік тұлғасын айрықшалайтын детальдарын анық таба алу дегенді білдіреді. Көркем мәтінді талдауда қаламгердің тіл шеберліктерін зерттеудің мәні басым.
 Туындының тілін екіге бөле аламыз: қаламгер тілі мен кейіпкер тілі. Көркем шығарманың өне бойында осы тілден, тілдерді құрап отыратын сөздерден жасалады. Сол себептен тілдің мәні мен атқаратын қызметі басым. Көркем туындыдағы персонаждардың алатын орны мен көзқарасын оның сөйлесім әрекетінен анықтап ала аламыз. Тілдік ерекшеліктерді талдау барысында қаламгердің стильдік ерекшелігі, жеке сөз қолданысы, түрлі бейнелеу құралдары, сөйлемдерінің контексіне баса назар аударылғаны жөн. Көркем туындыдан үзінділер мен цитаталар қаламгер туғызған көркем образдардың ішкі әлемін, бейнесін жасауда шығармадағы алатын рөлін анықтауға сөзсіз көмегін тигізуі керек. 
Көркем мәтінді түсіну процесін жетілдіру мақсатындағы әдіс-тәсілдер мен жұмыстарды жүйелесек: ең әуелі, тікелей түсіну, қабылдау ерекшелікеріне қатысты әдістер.  Аталған әдіс көбіне мәтінді танудың алғашқы кезеңдерінде қолданылады, сыныптағы білім алушылардың оқу жылдамдықтары төмен болған кезде қолданатын әдіс. Мәтінді тез оқуға дағдыландыратын әдістері, көркем мәтінді тыңдау, даусын шығарып оқу, бунақ пен буынға бөлу, кідіріс пен екпінін анықтау т.б. әдістерді де жатқыза аламыз. Көркем туындыны асығыс оқыту, оқу процесін үзіп қалу, алдын-ала шешім шығаруға талпындыру көркем мәтінді түсіну мен зерделеу үшін аса қауіпті. Атап айтқанда күнделікті сабақ барысында әдістердің бағытын білім алушылардың ынта-талабына байланысты құру маңызы басым. Екіншіден, мектеп білім алушыларының нақты бір деңгейдегі оқу қабілетіне арқа сүйей отырып, талдау ауқымын кеңейте орындау әдістері. Ол әдістерге мәнерлей оқу, жаттап айту, кідіріс пен екпінді есте ұстай отыра оқу. Прозалық туынды болар болса, синтаксистік құрылымын бунаққа қарай бөлу, ал поэзиялық мәтін болса оның құрылысын, дауыс ырғағының көмегімен композициялық құрылымын айқындай алу. Мәтін бойындағы идеялық салмақ түсетін тұстарын белгілеп отырып оқу. Екінші кезең бойынша білім алушылардың туындының композициясын тануы, көркем бейнелі сөздерді, басты идеяға арқау болатын сөздерді табуы т.б. жұмыстары барысында оқытушы автордың негізгі идеясын ашуға, автордың көзқарасының, ішкі пікірінің тереңіне бойдауға бағыттап отыруы шарт. 
Қорыта айтқанда, ақиқат – нақтылық. Оған жету үшін тану мен ажыраты білуді меңгере білу керек. Әл-Фараби: «Адам баласы нені қалай айыратынының мәніне жете алып, өмір бақи жақсылық пен жамандықты ажырата алар болса, сонда ғана шынайы бақытқа қол жеткізеді», адам жанын катарсиске түсіретін көркем өнердің қуатты түрі әдебиет те дәл осы ғұлама айтып кеткендей. Көркем мәтінді талдау кезінде әдісін нақты дұрыс ажыратып білсе, танымдық мәліметке жете алса, түсініктің қозғаушы күшін таба алса, талдау бойынша іске асатын әдістемелік жүйесін дамытуға бағттылған әрекеттер өз нәтижесін берері анық. Бүгінгі әдебиеттану ғылымындағы герменевтикалық талдау – төл әдебиетімізді зерттеудегі ұтымды әдіс, оны жетілдіру мен дамыту, тәжірибеге айналдыру өзекті мәселелердің бірі. 
[bookmark: _GoBack]
image1.jpeg




